
Замонавий фикрга эга бўлган ѐшларни тарбия қилиш учун аввало, ахлоқий тарбия 

тушунчасини билиб олишимиз керак. Аслида бу тушунчалар шарқ алломалари асарларида 

маънавий ахлоқий тарбия тушунчаси орқали ѐрқин ѐритилгандир. XVасрнинг иккинчи 

ярмида Хуросонда Алишер Навоий атрофига тўпланган шоир, алломалар орасида машҳур 

талант эгаси Ҳусайн Воиз Кошифий ҳам бор эди. У 1442 йилларда Хуросон вилоятидаги 

Сабзавор шаҳрининг Байҳақ кентида туғилган. Ёшлигидан сўз санъати билан 

шуғулланганлиги боиз Сабзаворда тез кўзга ташланади. Кейинчалик Нишопурда 1455-

1468 йилларда эса Машҳадда яшаб воизлик қилади. Абдураҳмон Жомийнинг илтимоси 

билан 1468 йилда Ҳиротга келган Кошифий Темуризода Ҳусайн Байқора раҳнамолигида 

ижод қилиб умрининг охиригача 1505 йилгача шу ерда қолади. Камолиддин Ҳусайн 

алломанинг исм-шарифи, воиз (нотиқ) лақаби, Кошифий (кашф қилмоқ, яратмоқ) - адабий 

тахаллусидир. Кошифий ўз даврида форс тилида ижод қилган бўлса ҳам унинг ўзи бир 

неча тилларни мукаммал билган ва ахлоқ, фалсафа, сиѐсат, тарих, кимѐ, адабиѐтшунослик, 

мусиқа, фиқх, тиббиѐт, математика, воизлик, астрономия, шеър санъати, тилшунослик 

фаналарига бағишланган 200 дан ортиқ асарлари борлиги маълум. Кошифийнинг 

Ўзбекистон Фанлар Академияси Абу Райхон Беруний номидаги Шарқшунослик ва 

Ҳ.Сулаймонов номидаги Қўлѐзмалар институтларида 45 номдаги асарларининг 197 та 

қўлѐзма ва 75 та тошбосма нусхалари сақланмоқда. Унинг ота-онаси ҳақида маълумотлар 

аниқланмаган, фарзандлари: икки қиз ва бир ўғли бўлиб Фаҳриддин Али ас-Сафий ўз 

даврининг катта шоири, ѐзувчиси бўлган. Ҳатто унинг пайғамбарлар ҳаѐтига, ислом 

тарихига, ахлоққа, кимѐга бағишланган ўндан ортиқ асарлари мавжуд. Али ас-Сафийнинг 

“Рашоҳоти айн ал-ҳаѐт” асари машҳур ҳисобланади. Кошифийнинг “Ахлоқи муҳсинийн”, 

(“Яхши хулқлар”1495 йилда ѐзилган, 40 бобдан иборат) “Футувватномаи Султоний”, 

“Рисолаи Хотамия”, “Анвори Сухайлий”, “Тавсири Ҳусайний”, “Жавоҳирнома” 

асарларида маънавий -ахлоқий тарбия масалалари изоҳланган бўлиб, ўз даври 

подшоҳзодалари учун дарслик вазифасини ўтаган. Ва ҳозиргача тарбия борасидаги бу 

китоблар ўз қимматини йўқотгани йўқ. Воиз бунда хулқ, одоб - ахлоқ, тарбия, иймон, 

эътиқод тушунчаларининг мазмун - моҳиятига алоҳида урғу бериб ўтган. Кошифий 

ахлоқий тарбиянинг асосида одоб туради. Ота - она фарзандини тарбия қилар экан унга 

ростгўйлик, ѐлғон гапирмаслик, бировнинг ҳаққига хиѐнат қилмаслик, катталарда 

ҳурматда бўлиш ҳамда муносабатларда доимо ҳар қандай вазиятда муросага кела олиш 

кераклигини уқтириши керак деб тушунтиради. Ҳар бир инсон оила ва жамиятдаги 

белгилаб берилган қонуниятлар орқали тарбия топади. Шундай экан, ҳар бир шахс бир-

бирига ўхшамаганидек, оилалардаги тарбия усуллари ҳам ҳар хил. Фарзанд тарбияси 

оиладан бошланиб, жамиятдаги қоидалар орқали бошқарилади ва унга таъсир этувчи 

омиллар доираси ўз-ўзидан кенгайиб бораверади (масалан: маҳалла, дўстлар, қариндош-

уруғлар в.б). Кошифийнинг “Футувватномаи Султоний” асарининг 2- фаслида ота ва 

онани ҳурмат қилиш одоби ҳақида шундай дейилган: керакли даражада ота ва онанинг 

ҳурматини сақлаш, улардан дунѐ молини аямаслик, уларга қаттиқлик қилмаслик, қилган 

яхшиликларини миннат қилмаслик, ота – она юзига тик қарамаслик, агар улар чақирсалар, 

зудлик билан ҳузурларига келиш, улар билан мулоқотда юзини тескари бурмаслик, агар 

гуноҳга сабаб бўлмаса, нимаики буюрсалар бажариш, ота – она билан суҳбатда ѐки улар 

ҳузурида бошқалар билан гаплашганда овозни кўтармаслик, уларни ризолигисиз, дуосиз 

сафарга чиқмаслик, ҳар доим улар хурсандлигини таъминлаш, уларга қилинган 

марҳаматни ибодат деб билиш кераклигини айтиб ўтади. Кошифий қўни – қўшничилик 

муносабатларидаги одоблар ҳақида ҳам тўхталиб уларни ўн тўрттасини: аввал уларга 

меҳрибон бўлиш, панду – насиҳатни дариғ тутмаслик, агар ѐмонлик кўрса ҳам уларни 

беобрў қилмаслик, имкони еткунча қўшниларга мададкор бўлиб, ҳамият кўрсатиш, ўз 

юкини уларга ортмаслик, ҳожатини чиқарса миннат қилмаслик, улардан наф етса 

шукрини қилиш, камчилигини кўрсатса шикоят қилмаслик, агар улар камбағал ва муҳтож 

бўлсалар, бор нарсасини бериб савоб олиш, агар бирор асбоб – ускуна сўраб чиқсалар 

очиқ кўнгил билан бериш кераклиги, туз, сув ва ўтинни улардан қизманмаслик, уларнинг 

ѐш болаларига меҳрибонлик кўрсатиш, таъзия ва тўю маракада улар билан бирга ҳамдам 

бўлиш, ариқ ва сув кетадиган жойлар, дераза ва даричалар ва бошқа қўшнилар 

фойдаланадиган нарсаларга монелик қилмаслик бир сўз билан айтганда қўшнининг 

ҳурматини ўз ўрнида сақлаш кераклигини таъкидлайди. 

Кошифийнинг “Футувватномаи Султоний” асарининг 1 - фаслида “кимдаки футувват 

сифатлари намоѐн бўлса, уни “фатий” дейдилар ва фатийнинг асл луғавий маъноси ѐшлик 

демакдир”. Бу фикрга мажозий (кўчма) маънода қарайдиган бўлсак, инсоний фазилатлар 

камолот чегарасини забт этган одамга нисбатан қўллайдилар. Инсон табиий эҳтиѐж 

сифатида нафс ҳаваси тузоғида экан, у гўѐки гўдакка ўхшайди. Нафс мартабасидан 

тараққий этиб, дил мақомига етишса, балоғат остонасидаги ѐш ўспирин ҳолатида бўлади. 

Ёш йигитда эса ҳам жисмонан ҳам маънан қувватлар мавжуд бўлсагина шуни “фатий” 

дейдилар. Жавонмардликнинг моҳияти эса, яхшилик йўлида жондан кечишга тайѐр 

фидоий қалб бўлишдир. Бундан айтишимиз мумкинки, жавонмардлик дўстларга наф 

етказиш яъни саховат, икинчиси – дўстларни душман зараридан ҳимоя қилиш, яъни 

шижоатдир. 

Ғаззолий қарашларига кўра, кимда ахлоқий хислатлар мўътадил бўлса, демак, унинг хулқи 

гўзал бўлади. Бундан хулоса шуки, гўзал хулқнинг асоси тўртта: ҳикмат, шижоат
1
, иффат

2
, 

адолат. Нафс адолатдан қувват олади ва шу қувват ғазаб ва шаҳватни босиб туради. 

Қалбдаги тўртта асоснинг мўтадил бўлиши, ахлоқнинг гўзал бўлишининг таъминлайди. 

Шу сабабли “ўрталик мўътадиллик ҳикматга хос фазилат”
3
,- дейди Ғаззолий. Аллома 

фикрига кўра, “хулқ - мурсаллар саййидининг сифати, сиддиқлар амалининг афзали, 

муттаққийлар меҳнатининг меваси, обидлар риѐзатининг натижаси, янада тўғрироғи, 

яхши хулқ диннинг ярмидир”
4
. Мутафаккир гўзал хулққа 2 йўл билан эришилади,- дейди. 

                                                           
1 
Ғазабнинг ақл доирасида бўлиши. 

2 Дунѐга боғлиқ барча истакларнинг ақл ва шариат билан тарбия топиши. 

3 Абу Ҳомид Ғаззолий. Риѐзатун нафс (Нафс тарбияси). Тошкент.Мовороуннаҳр.2006.-18б 
4 
Ўша асар 6-б

Биринчиси – илоҳий эҳсон билан. Иккинчиси – қаттиқ меҳнат ва риѐзат билан ҳосил 

бўладиган хулқ. Бунда инсон саховат хулқини ҳосил қилиши учун, сахийлар ҳаѐтини 

ўзлаштириши керак бўлади. Риѐзиѐт – бу нафсни яхши хулққа олиб келадиган амалларга 

ўргатишдир
5
. Инсон хулқ атворини тарбиялаш фикрларини янада ривожлантирилиб, 

қуйидаги мулохазаларга олиб келади. 

